Loho U Mutual Union of Tiv in America (MUTA) hen Tsombor u Sankera cii.
Se mba sughun Ityo I Sankera cii, 
Indyer I ilu kaan imo gbungur-gbungur ken Sankera la kume nyor A vese ken America kpaa ve. Kpei! Angbianev, vihi ungwan kpishi! Ka nahan se lu tindin ne a loho ne ye. Se mba a mba mpin  hen Ior Sankera cii, Agum a Ior, Mbamaren, Mbasoron Tar, kua Mbapativ mba Sankera. 
 
1. Ne Agum a Ior aa Sankera, ku, Ka nyi vaa u lu memen ken Sankera ga, man icham I lu teren ne gbungur-gbungur u? Gadia hanma kpen tar cii, ka agum a ior a ker atir ami ye. Kpa ne yo ka utimin tar wen ne soo shinii? Kwagh la hingir ZEGE kunya – Sankera hingir dyelegh ken tembe. Man ka ne Agum a Ior ne sagh Sankera ikondu ye.  Ne fa er, alu er ne de awambe aa ne lu haan ior enev nya la ga yo, cha a gba ga je, Sankera una hemba gban jime ken tar u Tiv man Benue cii kpa? Tar cii ngu sen ne hegen. Nahan se zamber ne, DE NEN kunya kwagh la kpum kpum je, BEM a hide hen tar Sankera. 

2. Ne Mbamaren (Uter man ungo). Ku, mbayev hemba ne ato tsoo? Ka sha mimi je kpa? Se mba a vande ungwan imba  tswam I mbayev enev ne ken kpen tar U Tiv u gen ga. Hii nan man I hii sha avene? Hen nen sha kwagh ne. Aondo gba tar ye onov ve hemba mbamaren ato imbya ne ga. Lam nen a mbayev enev, sôr nen afan, venda nen kunya ne u bee kpum kpum, bem a hide hen Sankera.

3. Ne Mba Soron Tar (Ator). MUTA ngu pinen ne er, ne mba soron tar Sakenra nena ve ilu awambe man ukwelegh tseegh tar cii ulu ungwan a sankera aa? Sha ahumbe yo, ne Ator kpa atsam nga teren ne. Nahan doo je kpa? U Ter asev, za nen adu ken asema en, nahan lam nen a mbayev enev. Ta nen achia a U Ter asev mba ngishe, kunya ne u bee kpum-kpum je.

4. U masetyo yo ka ne Mbapativ. Atsam ter ne, er ka ne je yange ne keer isu la ye. Nahan ka shamin ga. Pir nen iisu la. Gba ape pati una va a mzehem hen tar, ka mgbejime ga. Ne mba a tahav mbu van a igbinda I mzehemen, u dughun agum a ior ken afer sha, man tan ve iwanger kpaa. Ne faityo u buun imakeranta, ajir a henen ityom-avee kposu-posu, man ikpengya, man akaa agen kpishi-kpishi a van a mzehemen ken tar Sankera. Sha nahan yo, MUTA ngu zamber a ven er, ne mbativ mba Sankera ne zua ave ne bee kunya u Tiv cii ve lu zuan ami sha ikyev I  Sankera la.   

U kuren loho ne yo, angbianev man ityo I Sankera cii, fa nen er, ne mba nan Tiv man Benue cii kunya. Kpa hemban cii je yo, Sankera ngu nan iyol na mgbejime u kiriki ga. Se MUTA yo, se mba nengen ka ken hemen. Ka nahan se lu zamber a ityo I Sankera cii er, ayoosu la abee ye. Tiv kaa er, kwe ka u a pav imon I nyor. Sankera pav ikwe ngee hegen, man shi saa ka ior Sankera ayol ave vea chir ikwe la ye. Nahan MUTA ngu zamber a ven. Chir nen ikwe la kpum kpum je, imon I ikpe sha won. 

Aondo Ter a wase Sankera man Tar Tiv cii.
Ayatutu ka uno?
Loho ne due ka ken Mzough u Tiv ken America (MUTA)  
